
KPN GARIS TIGA ASPEK UTAMA BAGI
MERAKYATKAN MUZIUM MENJELANG 2027

KUALA LUMPUR, 6 November 2026 — Kementerian Perpaduan Negara
(KPN) melalui Jabatan Muzium Malaysia (JMM) akan terus
memperkukuh pendekatan “Merakyatkan Muzium” menjelang tahun
2027. Perkara tersebut dinyatakan oleh YB Datuk Aaron Ago Dagang,
Menteri Perpaduan Negara di Majlis Perasmian Program Nostalgia Anak
Kampung : Kerja Kampung di Muzium Negara.

Tiga aspek tersebut merangkumi pertama, perluasan program muzium
bersama komuniti melalui pendekatan community-based
engagament yang memberikan ruang kepada masyarakat setempat
untuk terlibat secara langsung dalam mengenal pasti, mendokumentasi
dan mengetengahkan sejarah serta warisan komuniti masing-masing.
Kedua ialah mempercepat pendigitalan khazanah nasional agar
koleksi sejarah dan bahan warisan negara dapat diakses dengan lebih
meluas tanpa batasan lokasi dan masa.

Ketiga, penumpuan terhadap usaha menarik minat generasi muda
melalui Program Inspirasi Pelajar Inovasi Muzium (IPIM), Bermalam
di Muzium dan Program Kurator Muda melalui aktiviti interaktif,
pertandingan inovasi, penyelidikan, penciptaan kandungan digital dan
penceritaan sejarah.

YB Datuk Aaron Ago Dagang berkata, “Sejak Januari hingga Oktober
tahun ini, JMM telah menganjurkan sebanyak 100 program yang
merangkumi pelbagai pengisian di bawah Citra Nusa, Fiesta Uniti,
pameran sementara, forum dan seminar serta program muzium
bersama komuniti. JMM juga berjaya memperluas jaringan
kerjasama dengan 55 rakan strategik dari kedua-dua sektor awam
dan swasta yang menyumbang penajaan dalam pelbagai bentuk
selain kepakaran, perkhidmatan, promosi, kemudahan dan khidmat
nasihat.

Tambah beliau, pencapaian ini memperlihatkan komitmen berterusan
JMM dalam memperluas capaian institusi muzium kepada masyarakat
melalui pendekatan yang lebih terbuka, dinamik dan berorientasikan
pengalaman pengunjung.

Dalam ucapannya beliau turut mencadangkan agar Muzium Adat di
Negeri Sembilan diperkasakan sebagai pusat rujukan, penyelidikan
dan pendidikan warisan adat serta budaya masyarakat Malaysia.
Muzium ini berpotensi menjadi living heritage yang menghubungkan
warisan tempatan dengan agenda pembinaan negara bangsa.

Pogram yang bermula hari ini hingga 8 November ini menampilkan
pelbagai pengisian yang menarik seperti Pameran Kerja Kampung,
Pameran Jelapang Bangsa, Demonstrasi pembuatan wau dan ukiran
kayu, Bengkel Seni Pantun dalam Dikir Barat, Bengkel Dondang
Sayang, Pertandingan permainan tradisional dan zoo kampung.

